
Xerais edita ‘Vinte anos retornando’, a crónica 
que Xosé Neira Vilas escribiu sobre a experiencia 
das doce viaxes que realizou coa súa compañeira 
Anisia Miranda desde 1972 a 1992 cando, despois 
de máis de corenta anos de emigración en Brasil 
e Cuba, deciden volver para ficar en Galicia. Neira 
Vilas marchou para Bos Aires ós vinte anos. Alí 
casou con Anisia, e con ela trasladouse para 
Cuba co obxectivo de participar na experiencia 
revolucionaria que acababa de triunfar naquel 
momento. Despois de doce anos na Habana, a 
parella decidiu regresar a Galicia, terra que Anisia, 
cubana filla de emigrantes galegos, nunca antes 
pisara. Pero o retorno non foi repentino, senón 
que durou vinte anos. Dúas décadas de viaxes á 
patria de Neira Vilas. ‘Vinte anos retornando’ relata 
o vivido por quen volve unha e outra vez ó país ó 
que pertence, neste caso coincidindo coa época 
da Transición. O libro é tamén unha homenaxe 
a todos os que, segundo o escritor galego, foron 
e son referencia imprescindible na evolución 
histórica e cultural de Galicia. Unha crónica da 
emoción do reencontro cos seres queridos e dos 
acontecementos políticos e culturais da época. 

Galaxia reeditou este ano o libro de relatos 
de Miguel Anxo Murado ‘Mércores de cinza’, 
publicado por primeira vez en 1998. Esta obra 
desenvolve dezaseis historias centradas nos ritos 
de paso que compoñen a experiencia humana. Un 
rapaz que acaba de perder a seu pai participa na 
extinción dun incendio forestal que se converte 
en metáfora da súa dor, un home enfermo visita a 
un amigo no Xapón, unha nena trata de asumir a 
necesidade de levar lentes, dous amigos compiten 
pola mesma rapaza... Miguel Anxo Murado aborda 
a infancia, a mocidade, a madureza e a vellez cun 
tratamento narrativo que mestura a sinxeleza con 
reviravoltas inesperadas e un estilo moi persoal. 
A través da descrición de situacións límite, e 
cunha escritura que esculca nos detalles cotiáns 
en aparencia insignificantes, Murado salienta o 
que pasa desapercibido, pero non deixa de ser 
relevante na vida das persoas. Este autor adícase 
profesionalmente á literatura e ó xornalismo. 
Destacan entre as súas creacións libros de relatos 
como ‘Memoria de Derribos’ e ‘Ruído’, e o ensaio 
e diario dunha viaxe ‘Caderno de Xapón’. Tamén é 
autor teatral, tradutor e guionista. 

A novela de Francisco Castro ‘Spam’ , editada por 
Galaxia, foi a gañadora da última edición do Premio 
Blanco Amor, convocado polo concello de Neda. Castro 
desentraña nesta obra unha historia totalmente orixinal 
no seo da narrativa galega contemporánea.  A historia 
dun director de empresa incapaz de comunicarse cos 
demais fóra do chat e de observar o mundo sen unha 
cámara. Unha persoa obsesionada con espiar a vida dos 
demais a través da web-cam e das cámaras coas que 
controla ós seus traballadores. A acción desenvólvese 
en dous ambientes pechados, espazos nos que se moven 
moitas persoas na sociedade de hoxe: a empresa e 
internet. ‘Spam’ é unha obra moi actual, que mestura a 
crítica social cunha clara ruptura da ortodoxia narrativa. 
Unha novela transgresora, diferente, que racha coa 
linealidade do discurso, ó ser en realidade un hipertexto 
virtual, cuns personaxes que non teñen máis nome que 
o nickname e máis vida que a da atmosfera abafante 
na que respiran. Francisco Castro traballa na xestión 
cultural e na comunicación.  É autor de libros como 
‘Amor de cinema’, ‘Play-Back’, ‘A canción do náufrago’ 
ou ‘Xeografías’. As súas últimas obras publicadas son 
‘Xeración perdida’ e ‘Un bosque cheo de faias’.  Castro 
obtivo varios premios literarios polas súas creacións. 


